A ju ka rastisur të luani me shokët në sheshin tuaj të lojërave në një ditë të kthjellët e të nxehtë vere? Kur mërzia e ditëve të shkollës tashmë ka mbetur pas dhe përpara kini plot dy muaj pushime? Kur me një thelë buke në njërën dorë dhe me një domate të madhe plot tul e një grusht kripë në dorën tjetër, kini dalë nga shtëpia në mëngjes dhe jeni zhytur në lojëra duke harruar shtëpinë, mamatë e gjyshet që presin më kot t'ju dërgojnë për të blerë diçka?

E pra, një ditë e tillë ishte edhe ajo.

Kishin dalë të gjithë tek Lëmi i xha Palit, që nga prijësi ynë R-ja e deri tek i fundit prej nesh: Lordi, qeni im me gëzof të zi e me një pullë të bardhë në mes të gjoksit. Rrëzë murit të shtëpisë së Demir evgjitit që ngrihet në krye të Lëmit, loznin mulë dhe kishin përkulur kurrizin Dy Lugë Gjella, Veza dhe Indiani, ndërkohë që Pendëkuqi, E Premtja e Gjysmë dhe Turi Ariu prisnin të kërcenin mbi kurrizin e tyre. 

